http://www.berria.info/testua_ikusi.php?saila=plaza&data=2008-09-27&orria=055&kont=008
2008-09-27




679 hitz

Iruzurra egitetik pozoitzera 

Proteina kopurua faltsutzen du melaminak, eta esneari neurri handian gehitu izanak kutsatu ditu milaka haur Txinan 

Neurri txikiagoan erabili da gozokietan, eta horien salmenta debekatu du orain EBk 

Pantxike Agirre 

Europara iritsi da alarma, eta Txinako esnekiekin eginiko produktu oro merkatutik kentzea erabaki du Europako Batasunak. 2002tik zegoen debekatua Txinako esnearen inportazioa, baina herrialde hartan kutsatutako esnea hartzeagatik lau haur hil eta milaka pozoitu ondoren, debekua gozoki, opil eta galletetara zabaldu du. Haurrentzako egiten diren produktuen gainean jarri da bereziki arreta, eragina askoz ere kaltegarriagoa delako haiengan; dena den, osagaien artean esnea %15etik gora duten Txinako produktu guztiak kontrolpean jarri nahi ditu EBk. 

Haurrentzako merkaturatutako esneari melamina gehitzea izan da intoxikazioaren arrazoia. Txinan izan du eragin handiena, baina handik esnea inportatu duten Asiako eta Afrikako hainbat herrialdetan ere gaixotu dira. 

Melaminaren erabilera ez dutela onartzen esan dute nazioarteko elikadura erakundeek; hala ere, helduengan ageriko arriskurik ez duenez eta neurri txikian erabilita ere ez, merkatuan zegoen eta da salaketarik egin. Iaz esnekia zuten 19.500 tona gozoki inportatu ziren EBko herrialdeetara. Nestle multinazionalak Dairy Farm esnea kendu du merkatutik, melamina zuela jakin denean. «Mundu osoko elikadura katean zabaldua dago melamina, baina oso neurri txikian sartzen da eta ez du arriskurik kontsumitzaileentzat», esan du Nestleko bozeramaile Robin Ticklek. 

Melamina, proteina faltsua 

Kola eta plastikoa egiteko erabiltzen den gehigarri industriala da melamina. Den baino proteinadunago agertuko da elikagai bat analisietan, melamina bota baldin bazaio; gainera, proteina adierazle den edozein elikagaitan erabil daiteke. Esnea urarekin nahastu baldin bada, proteina kopurua gutxitu egin zaio eta, melamina nahastuz gero, berriz, proteina analisiak faltsutu. 

Hori dela eta, eta Txinako gertaerak sortu duen krisiaren ondotik, azterketa bereziago bat egin beharko litzatekeela uste du Bittor Rodriguez EHUko Elikaduraren Toxikologiako irakasleak. «Elikagai baten proteina neurtzeko, nitrogenoa neurtzen da normalean, pentsatuz proteinetan sartu dela elikagai honetan dagoen nitrogeno guztia, baina beste nitrogeno iturri bat sartu baldin badut, analisiek ez dute bereiziko. Melaminak, hain zuzen ere, nitrogeno altua du». 

Elikagaien osagaien gainean egiten den iruzurra maiz salatu izan da, baina Rodriguezi harrigarria iruditzen zaio nola egin den hau haurrentzako esnearekin. «Iruzurra egitea baino gehiago, pozoitzea izan da. Umeen giltzurrunetan kalte larria egin eta umea hil dezakeen elikagai arriskutsua egin badute, zer ez ote den egingo!». Zenbateko kopuruan erabilita den toxikoa ondorioztatzeko nahikoa ikerketa ez dagoela uste du Bittor Rodriguezek, baina argi dagoela giltzurruna gaixotu eta minbizia eragin dezakeela. 

Kontrolak zorroztu 

Elikagai bakoitzak produktuen jatorria zehaztea eta kontsumitzaileek eskaera hori egitea aholkatu zuen atzo FAO Nazio Batuen Erakundeko Elikadura eta Nekazaritza Erakundeak. Baina, ez bakarrik jatorria, elikagaien osagaiak argi agertzea ere garrantzitsua da Rodriguezek dioenez: «Hamar osagai dituen elikagai bat erosten badut, jakin beharko nuke osagai bakoitza nondik datorren. Merkataritza mugimendu handiak daude, eta eskakizun zorrotzagoak egin beharko genituzke inportazioetan». 

Gogoan du duela bi urte kutsatutako fruitu lehorrak inportatu zirela Asiatik, eta uste du horren arrazoia dela kanpoko produktuei ez jartzea bertakoei bezalako eskakizun zorrotzak. Hemendik aurrera, bide horretan kontrol zorrotzagoak egitea espero du, eta laborategi neutralen egitekoa indartu beharko litzatekeela iritzi dio. 

Animalientzako pentsuetan 

Melaminaren erabilerak kezka sortu zuen duela bi urte ere, animalientzako pentsuetan atzeman zutelako Amerikako Estatu Batuetan. Arrain haztegietan eta txerri eta oilo etxaldeetan erabili zen, eta animalien heriotza eragin. 150 pentsu markatan aurkitu zuten, eta 5.000 produktu erretiratu ziren. 

 

“Mundu osoko elikadura katean zabaldua dago melamina, baina neurri txikian ez du arriskurik”

Robin Tickle - Nestleko bozeramailea 

«Merkataritza mugimendu handiak daude, eta eskakizun zorrotzagoak behar dira» 

Bittor Rodriguez - Elikaduraren Toxikologiako EHUko irakaslea 
Gozokiak salmentatik kendu dituzte 

Mundu osoan izan du eragina Txinako esne kutsatuaren auziak. Txinatik inportatutako esnea saltzeari utzi diote Myanmarrek, Hego Koreak eta Taiwanek, baina esne hautsa duten hainbat produktu ere salmentatik kendu dituzte beste herrialde batzuek, batez ere haurren kontsumorako direnak. White Rabbit gozokiak debekatzen lehenak izan ziren Erresuma Batua eta Hong Kong, eta Espainiako kontsumitzaileen elkarteak jakinarazi du hainbat hiritako saltokietatik (Madril, Sevilla, Murtzia eta Bartzelona) kendu dituztela. Kanadan, berehalako kafea egiteko produktu batzuk kendu dituzte, Mr. Brown markakoak; eta Italiak, berriz, kontrolak zorrozteko agintzeaz gainera, txinatar jatetxeetara ez joatea aholkatu du. Eusko Jaurlaritzako Osasun Sailak ikuskatzeak hasi dituela jakinarazi zuen atzo, baina ez duela oraingoz elikagairik kendu beharrik izan. 

